
Schubert Vs. zientzia 

Burokraziaren arauek jokabide sortzaileak trabatzen dituztela uste du pedro Migel Etxenikek; haatik, zientziak, teknologiak eta kulturak bide berriak urratuko dituztela sinetsita dago.

 IRUNE BERRO - BILBO 

Burokraziaren arauak jokabide sortzaile oro oztopatzen dute Pedro Migel Etxenike zientzialariaren ustetan. «Ezjakina izaki, mugak besterik ez dizkio jartzen ideia bikainen arrastoa jarraitzeko askatasunari». EHUko Fisika katedraduna da Pedro Migel Etxenike (Izaba, Nafarroa, 1950), eta Cambridgeko Unibertsitateko Fisika doktorea. Blas Carrera Espainiako Ikerketa Sari Nazionala eman diote berriki. Eta aurretik jasotako sarien zerrendari gehitu dio. Eusko Ikaskuntzako Bikaintasun Batzordeko kide ere bada. Lan andana eman ditu argitara eta mintegi eta hitzaldi ugari eskaini ditu hainbat hiritan, hala nola, Berlin, Tokio, Londres, Helsinki... Atzo Bilbon izan zen. Bilbo Zaharra Forumak antolatuta, Fisika. Sormena. Etorkizuna hitzaldia eskaini zuen, Euskaltzaindiaren egoitzan. 

Ingalaterrako enpresa bateko zuzendariari gertatutakoa kontatu zuen, burokraziaz duen iritzia arrazoitzeko. «Franz Schuberten Sinfonia burutu gabea entzuteko kontzertuko sarrera eman zion enpresako zuzendariak langile bati, zehazki, administrazio buruari. Biharamunean, ea kontzertua gustatu zitzaion galdetu zion, eta honek erantzun zion, laster emango ziola kontzertuaren inguruan eginiko txostena. Zuzendaria zur eta lur geratu zen. Are gehiago handik gutxira langileak agindutako txostena jaso, eta irakurri zuenean. Honako hau zioen: «Denbora tarte askotan, zereginik ez dutela geratzen dira lau oboe jotzaileak. Egokiena, beraz, oboe jotzaileen kopurua murriztea izango litzateke. Hamabi biolinak, bestalde, nota berberak baino ez zituzten jotzen etengabe. Soinuaren bolumena areagotzea baldin bada helburua, nahikoa da anplifikadore elektroniko bat erabiltzea. Hari sailak lehenago jo dituen pasarteak gero tronpek errepikatzeak ez du zentzurik. Birritan jotzen diren pasarteok kenduko balira, bi orduko kontzertuak hogei minutu iraungo luke. Azken oharra: Schubert delako horrek txosten honetan esandakoak kontutan hartu izan balitu, ez zuen noski, bere sinfonia hori amaitu gabe utziko». Javier Muguerza filosofoaren hitzak ekarri zituen Etxenikek, gertaera absurdu hori azaltzeko ez justifikatzeko: metabasia. «Azterketa aztergaiari ez dagozkion parametroetan egiten denean gertatzen da metabasia». Anekdotak alde batera, XX. mendeak zientzia eta teknologiari eskerrak gizakiek egin dituzten aurrerapenez mintzatu zen Etxenike. Adimenaren abenturatzat definitu zuen zientzia, «gure garaiko kulturaren funtsezko atala da, gizakiak auzolanean sekula egin duen obrarik handiena». Emakumezko zientzialariak eta haien lana izan zuen hizpide: Lise Meitner, Jocelyn Bell, Chien-Shiung Wu... «Askok Nobel saria jasotzea merezi zuten, baina zer pentsa daiteke 1945. urtea arte beren kideen artean emakumerik onartu ez zuen akademiaz?» 

Etorkizuneko ordenagailuak 

XX. mendean fisikak egin dituen ekarpenak azaltzeko, hiru hitz nahikoak direla uste du zientzialari nafarrak: atomo, gen eta bit. 

Haatik, informatika ez dela oraindik ahal beste garatu sinetsita dago. «Ordenagailuak ez dira iritsi beren teknologiaren 4. aldira. Izan ere teknologia orok lau aldi ditu. Esaterako, paperak lau aldi ditu; lehena, papiroa; bigarrena, inprenta; hirugarrena; liburutegia eta laugarrena, paperak nonahi egotea. Mahai gainean ditudan paperak zakarrontzira botako ditut hitzaldia bukatu orduko. Baina zer pentsatuko luke hitzaldiaren antolatzaileak, bukatu bezain pronto paperak beharrean, ordenagailua botako banu?». Ez du zalantzarik informatika laugarren aldira iritsiko dela. «Hori lortuz gero, etxera iritsi eta sentsore batzuen bidez, ordenagailuak gure egoeraren berri emango digu. Esango digu: 'Zer eman dizute jaten hitzaldiaren antolatzaileek? Kolesterola irakiten daukazu, aizu!». Teknologiari eskerrak mundua zoragarria izan daitekeela uste du Etxenikek, edo beldurgarria. «Erabilera da gakoa», dio. 
